
Mit́ṭen Sikhạuna Golpo
Mit́ṭen hoṛ ạḍi ãṭe bhabnaḱ kana ente ać bạhu luturte kome
ańjom ńameda. Uni doe hudiskeda aćren bạhu do jạnić lutur reaḱ
muskil karonte kome ańjomeda. Onate mit́ṭen ḍaktar ṭhene senena.
Ḍaktar do uni hoṛe metadea tinạḱ sạṅgiń reaḱe ańjoma ar
tinạḱ sạṅgiń reaḱ do baṅ ona thoṛa biḍạu lagaoḱa. Onate
biḍạu ạikạu reaḱ mit́ṭen bhańj se dhara hõe lạiadea.

Dosar  hiloḱ  uni  hoṛ  do  aćren  bạhu  bidạue  lạgit́  40  moka
sạṅgiń khone metaekana, teheń ńindạ do cet́em isin basaṅa?
Aćren bạhu do daka-utu oṛaḱre bhiṛe tahẽkante jãhãn bae roṛ
ruạṛleda. Uni hoṛ do onate thoṛa sore senena, 10 moka laha seć
sen kateće metaekana, teheń ńindạ do cet́em isin basaṅa? niạ
dhao hõ uniren bạhu do jãhãn roṛ ruạṛge bae emleda. Onate uni
hoṛ arhõ 10 moka lahae senena are metaekana, bam ańjomeda cet́ema
isineda?  Niạ  dhao  hõ  cet́ge  bae  roṛleda.  10  moka  pharak  khon
hohokate rehõ jãhãn porho bae ńamlet́te niạ dhao do ać bạhu
tayomre senkateće kulikedea ńindạ bakhra do cet́em isineda? Niạ
dhao ać bạhu do ạcurente raṅgaote menkeda, niạ ghaloḱ mõṛẽ
(5) dhao iń roṛkeda sim jel iń utuiet́ kana.

Sikhạuna:Aema okte abo hõ eṭaḱ hoṛkoaḱ dos se bhul bon sendra
baṛaea.  Jãhãnaḱ  dosarege  hoṛbon  dusi  koa.  Menkhan  ona  dosa
lạgit́ je abo hõ bon daege ona do tis hõ babon manaoa. Aboaḱ jion
reaḱ joto dosage joto seć khon tojbij jạruṛa. Ente bin baḍaete
jãhãe hoṛ dusiye do baṅ ṭhika. 

Mit́ṭen  Kuṭhiạ  Hoṛaḱ

Golpo
Mit́ṭen kuṭhiạ hoṛe tahẽkana. Okoeaḱ do ạḍi maraṅ mit́ṭen
bagan tahẽkantae ar ona baganre uni do ạḍi utạr sona ṭukućre
bhoraokate hasare topa akat́ tahẽkana. Dinạm din gitijoḱ lahare uni
do ona ṭukuće ńel ạguiet́ tahẽkana, oka dinge ṭukuć hiri do bae
hiṛińet́  tahẽkana.  Mit́din  mit́ṭen  kombṛo  do  uni  hoṛe
tạṅkhikedea, je cedaḱ nonḍe nonkae hiria mente. Ado okte nạpitre
joto ṭukuć khon thoṛa sonae kombṛokeda. Dosar hiloḱ setaḱre
tinre uni hoṛe ńelkeda nonkan ghoṭna ghoṭao akana, ado bogete hũk
hũke raḱkeda.  

Uniaḱ  raḱ  ańjomte  aḍepaseren  mit́  hoṛe  dạṛ  ạgukeda  ar
jotowaḱe baḍaeket́te kulikedea, “Oṛaḱre doho baṅkate joto dhon
dạulạt cedaḱ bahre rem dohoet́ tahẽna? Enḍekhan onako kiriń
ạkhriń  okte  khorcae  lạgit́em  beohar  daṛekea.  Ado  arhõe
kikiạukeda are menkeda tis hõ ińaḱ dhon dạulạt sona do ohongeń
khorcakea.  Noa  katha  ańjomte  uni  aḍepaseren  hoṛ  doe  menkeda,
enḍekhan teheń khonge noa dhiriko joma jarwaeme. Noakoge amaḱ sona
leka bekam se okaj lekate jarwaḱa. Jãhãn begarge bạnuḱanaṅ.

Sikhạuna: Jãhã lekanaḱ jomawaḱ sompot unre kạmire lagaoḱa tinre
onako amaḱ jãhãn kạmire bhạlại  se upkạr hoyoḱ.  

Ponea Ḍaṅgra Ar Tạruṕ
Noa golpo do kana ponea Ḍaṅgra babotre. Pea do hende, ar mit́ṭen do
ponḍ. Onko Ḍaṅgra do bir gajaṛre mit́ṭen oṛosoro ṭhạ̃ireko
tahẽnkan tahẽkana. Okare do haḍrap janwarkoaḱ tahẽn ṭhạ̃i kan.
Onko do nirạite jion khemao lạgit́ge mit́ tulućko tahẽna. Nonkate
onko do akoaḱ jion jingiko khemaoet́ tahẽkana.

Mit́din  hende  Ḍaṅgrako  mit́  joṭena.  Ado  ko  menkeda  nui  ponḍ
Ḍaṅgra do abon lạgit́ muskil dosa hoe daṛeaḱa. Ente abo do bon
hendegea onate cele bạirige ńindạ ńutre baṅko ńel ńambona,
Menkhan uni do algatege ńel ńamoḱa. Abo hõ nui khạtirtebon saṕ
ńamoḱa.  Dela  uni  Ḍaṅgra  do  aboaḱ  dol  khon  bon  oḍoḱkaea.
Inạkate abo pe hoṛge mit́ joṭbon tahẽna. Ado menket́ lekageko
kạmikeda.  Un  hiloḱ  khonge  hende  Ḍaṅgra  do  ponḍ  Ḍaṅgra  ko
bạgiadea, pea Ḍaṅgra do mit́ aṛereko tahẽna ar bicara ponḍ
Ḍaṅgra do eṭaḱ aṛere.

Onḍenić  mit́ṭen  Tạruṕ  do  Ḍaṅgrawaḱ  nonkan  beohar  ńelte
aṭkarkeda, ar uni ponḍ Ḍaṅgra cetanrege jhapṭaoena. Tinre Tạruṕ
do  ponḍ  Ḍaṅgrawaḱ  jel  gerate  jomet́  tahẽkana,  unre  hende
Ḍaṅgrako do bako baronledea. Onko do akoren boehawaḱ gujuḱ ekal
kajakte  beṅget́  urićkateko  ńeljoṅkan  tahẽkana.  Inạ  dosar
ńindạge Tạruṕ do arhõ onko hende Ḍaṅgra cetanre jhapṭaoena,
ente  onkoaḱ  daṛe  do  kom  akan  tahẽkana.  Ona  iạte  Tạruṕ  do
mit́ṭen hende Ḍaṅgra algatege idikedea. Onkage ona dosar ńindạ do
Tạruṕ lạgit́ arhõ algayena, ente eken barea Ḍaṅgra menaḱkina.̣
Tạruṕ do ạḍi usạra ar mit́ṭen Ḍaṅgrae jomkedea. Mucạt́re
mit́ṭene  sarećena.  Uni  Ḍaṅgra  do  botorte  hante  nahte  dạṛ
baṛaet́ tahẽkana. Menkhan cele goṛoićge bạnuḱkotaea. Tạruṕ doe
bujhạukeda, mit́ okte nui ḍaṅgra do laṅgakateće bindạṛoḱa,
onate uni do rạskạte ạcur baṛae kana. Opsor ńamkate okte nạpitre
uni Ḍangra cetanre hõe jhapṭaoena.

Mucạt́re Ḍaṅgra do mit́ṭen kathae roṛkeda, “iń do enhiloḱge
jomaḱiń hoyena, oka hiloḱ do ponḍ Ḍaṅgrae jomkede. Enḍekhan
Ḍaṅgra doe bujhạu akat́ tahẽkana, Enhiloḱ onkan muskil dosare
ponḍ Ḍaṅgra bae goṛowadea, onkate aćaḱ gujuḱ reaḱ hor hõ
aćtege benao joṅana.



Mit́ṭen Biji Ar Gidrạwạḱ
Golpo
Mit́ṭen  maejiue  tahẽkana.  Uni  maejiuren  mit́ṭen  ạsul  Biji
tahẽkantaea ar uni cetanre ạḍi pạtiạr do tahẽkantea. Mit́din uni
maejiu  do  aćren  gidrạ  Biji  aḱ  jimạre  doho  oṭokedete  ać  do
bahrete calaoena. Ado oṛaḱ khone oḍoken inạ mit́ ghạṛi tayom
oṛaḱre mit́ṭen Bińe boloyena. Khan biń ńelte uni gidrạ do
botorte raraḱe dhurạuena.

Khange Biji do Biń cetanre hamlakeda metaḱme Biń sãote lạihạiye
ehoṕena. Ạḍi ghạṛić lạṛhại tayom Biń doe goćena. Inạkate
uni Biji do onkage mãyãmte mocatae jodbodao akan dosarege oṛaḱ
duạrre teṅgokate uni maejiu tạṅgire tahẽyena. Tinre maejiu do
oṛaḱre hećena, unre ńelkeda Biji do mãyãmte jodbodao akana. Ado
uni maejiue hudiskeda paseć Biji do aćren gidrại ger akadea. Onate
usạra  mit́ṭen  ṭukućte  Biji  dal  akhamkedete  goćkedea.  Menkhan
tinre oṛaḱe boloyena, ńelkedeae gidrạ aṛere mit́ṭen Bińe goć
akana. Ado uni maejiu bogete kastaoena.

Sikhạuna: Jãhãnaḱ kạmi lahare pạhilte ona babotre guni bhạbi
jạruṛa. Ente okaṭaḱem kạmiet́kan ona do ṭhika se baṅ? Baṅkhan
ona lạgit́ tayomte kastaoḱ chaḍa ar jahan upại baṅ tahẽna.

 

Mit́ṭen  Raj  Aḱ  Dulạṛ
Kạhni
Mit́ disomre mit́ṭen Raje tahẽkana. Raj mahalre ạḍi utạr golam
golamini hõ ko tahẽkana. Raj do joto ko sãote mońje beoharet́

tahẽkana,  menkhan  mit́ṭen  golamini  do  ạḍitet́e  dulạṛedekan
tahẽkana. Noa babotre Raj mahalre aema hoṛ aema lekan bạṛić se
baṅ ganoḱ kathako roṛet́ tahẽkana. Raj ren mit́ṭen gate koṛae
tahẽkana. Mit́din uni do Raje metadea, E gate, baḍaeam se baṅ, am
birud porjako ạḍi bạṛićko ropoṛkana? Raj doe menkeda cedaḱ? Ado
gatetae doe metadea, noa mahalre nunạḱ mońj mońj kuṛi menaḱkoa,
onko baṅkate mit́ṭen golamini sãote sompokrem joṛao mit́ena?

Unre Raje menkeda, ma mit́ṭen akhṛa bondobos tabonpe, noa bondobosre
mahalren joto cehra se mońj kuṛiko hõ seṭerko tahẽna. Ado nonḍe
khon okoe iń kusiae unigeń baplayea. Raj aḱ katha lekage mit́ṭen
akhṛa do bondobosena. Khan ona akhṛare Raj mahalren joto cehra ar
mońj mońj kuṛiko seṭerena. Noa aste, baṅma Raje kusilen khane
baplakoa mente. Okte nạpitre Raj ar uni golamini selet́ joto hoṛko
seṭerena.  Raj  do  joto  dhon  dạulat,  sona,  rupạ  emanteaḱ  ać
samaṅre dohokeda.

Inạkate Raj doe menkeda, iń do tayomteń bachaoea okoeiń baplayea
mente, ma nit do pạhilte apeaḱ kusi sana leka okoe oka sompot
jạruṛae hataojoṅpe. Noa katha ańjomte Raj mahalte tinạḱ hoṛko
hećlen onko joto hoṛ do apnaraḱ kusi sana leka dhon dạulat, sona,
rupạ ko hataokeda. Menkhan uni golamini do okaṭaḱge bae hataoleda,
eken Raj aḱ horoḱ bandenaḱe saṕkeda. Tinre joto hoṛ ko hatao
sạtkeda, mucạt́re ńelena uni golamini do cet́ge bae hatao akada.
Uni do Raj pheḍre senkateć Raj aḱ horoḱ bandenaḱe saṕ akada. Ado
joto hoṛko metaekana, E golamini, am ma ạḍigem nacarge, ạḍi utạr
jinis hõ jạruṛama, menkhan cet́ hõ hatao baṅkate Raj aḱ horoḱ
bandegem saṕ akat́ do? Khan uni golamini doe roṛ ruạṛkeda, ape
joto hoṛge sompotpe hatao akada, menkhan iń do sompot ren mạlikiń
hatao  akadea.  Iń  do  noa  sompot  mạlikreniń  hoyoḱa,  ar  nui
mạlikreniń hoelenre joto sompotge ińaḱ hoyoḱa. Onate Raj aḱ
horoḱ bandenaḱgeń saṕ akada. Ado unre Raje menkeda, nitpe bujhạu
daṛeaḱkana, nunạḱ mońj mońj kuri tahẽkate cedaḱ nui golaminiń
dulạṛede kana? Ado joto hoṛko menkeda, hẽ bujhạukedale.

Sikhạuna:Nonkage abo hõ dhạrti reaḱ sompot hameṭre bhiṛ bon
tahẽnkana. Menkhan mit́ dhao hõ babon hudisa je, noa sompot ren
mạlik okoe kane, uniren bon hoelen khan, jotowaḱge aboaḱ hoyoḱa.



Lubhiạ  Pusi  Ar  Geḍe  Aḱ
Golpo
Ạḍi din laha reaḱ katha. Mit́ṭen atore buḍhi hoṛe tahẽkana.
Uniren do mit́ṭen Pusi ar thoṛa Geḍe ko tahẽkantaea. Onko Geḍe
aḱ bele ạkhriń katećge ạsuloḱkan tahẽkana. Mit́din buḍhi aḱ
oṛaḱre peṛako hećena. Onate buḍhi do ạḍi cintạre paṛaoena
ente peṛa jom ocoko lekan jãhãn ututeaḱ oṛaḱre bạnuḱa.

Mucạt́re  mit́ṭen  upạiye  ńamkeda.  Buḍhi  do  mit́ṭen  Geḍe
goćkedea  are  isin  basaṅkeda.  Unre  Pusi  do  jel  jom  reaḱ  ạte
sendrakan tahẽkana. Tikinena, peṛako hõ jojomko duṛuṕena. Pusi do
onko peṛa sećte ghane ghane ạcuroḱ kana. Ar mẽao mẽaoe raḱeda.
Uniaḱ raḱte peṛa do mit́ kuṭrạ jaṅ jom lạgit́ko emadea. Pusi do
ona jaṅge bogete hạmbuṛate jomkeda. Ar mone monete bhạbitoḱ kana,
jaṅge nunạḱ sebel kana jel do jạnić artet́ge sebela. Cedaḱje
Pusi do noa lahare tisge Geḍe jel bae jom akat́ tahẽkana. Onate jel
jom aste arhõ peṛa pheḍre duṛuṕena.Thoṛa ghạṛić tayom peṛa
do arhõ uni Pusi mit́ kuṭrạ jel ko emadea. Em sãote Pusi do
harephare ona jel-e jomkeda are bhạbitoḱ kana nonkan jel do tisge
bạń jom akada. Onate Geḍe jel reaḱ sebel soṛom baṅge hiṛiń
daṛeaḱkan tahẽkana. Tạṅgire tahẽna arhõ tis peṛako hijuḱa
mente.

Menkhan aema din calao idiyena enrehõ cele peṛage bako hećlena.
Onate Geḍe jel hõ bae jom ńamleda. Ać samaṅre pukhrire Geḍe
paera ńelte lobge bae sambṛao daṛeaḱa. Ado Pusi doe hudisena
cekate Geḍe jel-e jom ńama mente. Mit́din Pusi doe goṭakeda, jãhã
lekatege pukhri khon mit́ṭen Geḍe saṕkateće jomea mente. Menkhan
Geḍe sasaṕ alga katha do baṅ kana. Ente jao ghuṛige Geḍe ma
daḱreko tahẽn. Un khon Pusi do khạli pukhri sećge nońjorkaḱa. Ar
pukhri aṛe aṛetege ạcur baṛaea ar tạṅgire tahẽna tinre Geḍe ko
rakaboḱa.

Mit́din do Geḍe pukhri khon rakaṕkate ghuṭureko duṛuṕ akana. Onko
ńelte Pusi do bogete kusiyena ar muluć mạchi landakeda. Ado mone
monete bachaoet́koa okoeṭaḱ bạṛtiko sebela mente. Mucạt́re pusi
do moṭa mạchi Geḍe ńelte deare don dećena. Un dhạbićte Geḍe do
pukhirreko ńir pheḍena. Ar uni Geḍe do Pusi deare tahẽkatećge ać
hõ daḱre ńir pheḍena ar pukhri tala sećge paera senena. Pusi do
paera bae baḍaea. Onate muskil dosare paṛaoena. Geḍe do phundi
katećge pusi sạjạiye emaea mente ghane ghane unumoḱe dhurạuena.
Khange uni Pusi do unumoḱ kana ar daḱe ńuieda. Onkate pusi do Geḍe
jel jom hõ baṅ hoelentaea. Mit́ jokhen pukhri daḱrege unum goćena.
 

Pea Lelha Hoṛaḱ Golpo
Mit́ atore pea lelha ko tahẽkana. Lelha ma lelhage, menkhan ạḍi
bạṛti lelha. Mit́din onko oṛaḱren hoṛko goṭakeda noko lelha do
ato khongeko lagakoa mente. Sạrige mit́din do pea lelha mit́ dhaote
ato khonko oḍokket́koa. Becara onko lelha do ato khon onḍokente
mit́ṭen dare umulreko jirạuena. Ado ko galmarao goṭakeda, jãhã
sạńgiń disomko calaḱma mente. Onka leka onko lelha do gaḍa nala,
dorẽao  ko  paromkate  mit́ṭen  nawa  atoteko  rakaṕena.  Nawa  atore
mit́ṭen maraṅ utạr oṛaḱko ńel ńamkeda. Onko lelha hoṛ khojko
hataoket́re baḍaeyena baṅma ona do mit́ṭen Mahasoe hoṛaḱ oṛaḱ
kana. Inạ jokhenge Mahasoe do enege Iskul-e calaḱa mente sapṛao
akana.  Khange  onko  lelha  doko  calaoente  Mahasoe  aḱ  jaṅgako
hạṛuṕket́taea. Ado Mahasoe doe mengot́keda, aṛaḱkạńpe, Iskul
calaḱiń bilomoḱ kana. Enrehõ onko lelha do bako aṛaḱledea. Onko
lelha do memenko dhurạuena, E Mahasoe eṭaḱ ato khonle heć akana,
ma daya kate tahẽn ṭhạ̃i emawaleme baṛe.

Mahasoe doe mengot́keda, ṭhikgea ṭhikgea. Iskul khon ruạr kate
sanamaḱiń bebosthaea. Oṛaḱre eṅgań menaea. Do enḍekhan onḍege
jom  ńũ  haṭarpe.  Oṛaḱre  thoṛa  kạmi  menaḱa  ona  hõ

sạitạukaḱpe. Ona menkate Iskule mohnḍayena. Khange lelha do uni
buḍhi  gogo  ṭhen  daḱ  mạnḍi  daka,  khạjạṛi,  berel  mạṛić
mesalkate lać perećko jomkeda. Inạkate buḍhi ko metaekana, cet́
kạmi menaḱa? Buḍhi gogo doe menkeda, do um saphaḱpe ar mil khon pe
ṭukuć jom sunum ạguipe. Onkage onko lelha doko um saphayena ar
sunum ạguko senena. Hasa reaḱ kạṭić kạṭić ṭukućte sunum ante
enege oṛaḱko ruạṛ kana, ackage horre maraṅ utạṛ baṛe dareko
ńamkeda. Ona baṛe darere thoṛa ko jirạuḱa mente sunum ṭukuć do
otreko dohokeda arko duṛuṕena.

Tinre  jirạukate  ona  ṭukuć  sećko  beṅget́keda  unreko  ńelkeda
baṅma ona pea ṭukućrege kombṛo bolokate ko duṛuṕ akana. Menkhan
ona ṭukućre do cele kombṛoge bako tahẽkana, akoaḱ umulge ṭukuć
sunumre ńel ńamoḱkan tahẽkana. Onko lelha do kombṛo hudiskate
hasa ṭukuć kajakteko dalkeda. Dal dalte ṭukuć doko posaḱkeda ar
joto sunum do hạṛić cabayen khan eken tige oṛaḱko ruạṛ hećena.
Ạyuṕ okte Mahasoe do ghoṭao akan jotowaḱ kathae ańjomket́ khane
metat́koa, gapa joto hoṛ pe bojha rohoṛ sahan bir khon ńam ạguipe,
noa dope daṛeaḱa se baṅ? Noa katha ańjomkate jom ńũ kate lelha
doko jạpit́ jirạuena. Dosar hiloḱ Mahasoe do arhõ Iskule senenre
lelha hõ birteko senena. Inạkate joto hoṛ sahan bojha dipilkate
oṛaḱko hećena. Buḍhi do un joheć khạjạṛi atayet́kan tahẽkana.
Lolo setoṅte buḍhi doe laṅga akan tahẽkana. Ṭhik inạ okterege
lelha do hećkate kikiạuko dhurạuena, okare sahanle dohoea? Mit́
rogoṛ  sãhẽt́  pichạ  inạ  kathageko  menet́kana.  Onkoaḱ  kathate
buḍhi  doe  raṅgaoente  mengot́keda,  jaega  bape  ńameda?  Ińaḱ
bohoḱre dohoepe. Khange onko lelha do buḍhi aḱ katha lekage dipil
akat́ bojha sahan aćaḱ bohoḱreko giḍiket́ torage buḍhi doe goć
hapeyena.

Tinre Mahasoe oṛaḱe hećena, ạḍi bạṛić dosa do hoe akana.
Cedaḱ je nonkan lelha doe ṭhạ̃iakat́ko? Adoe raḱ homor baṛakeda
ar onko lelhae metaḱkoa do gaḍa seć idikate topa oṭokaepe. Noate
judi  thoṛagan  rehõ  kại  ikạḱtape.  Khange  tale  sakam  reaḱ
cạṭạinire  buḍhi  aḱ  hoṛmo  tolkate  gaḍateko  calaoena.  Calaḱ
calaḱte tinre coṅ buḍhi do ona caṭạini khone ńur akana bako
tạṅkhi akada. Gaḍa seṭerkate ko ńelkede buḍhi gogo do bạnuia.



Unre lelha do kikiạuateko menkeda okayenae nui buḍhi do? Adoko
hudiskeda paseće jiwet́ beret́ena are oko akana.

Onate  uni  buḍhi  saṕ  ạguye  lạgit́  arhõ  ato  sećge  taṛamko
dhurạuena. Calaḱ calaḱte eṭaḱ mit́ṭen atoteko seṭerena. Ona
atore  mit́ṭen  buḍhi  hoṛ  oṛaḱ  bahrekore  jojoḱkan  tahẽkana.
Inạkate uni buḍhi jormoṭ saṕ ạgukateko topakedea. Ạyuṕ okte
Mahasoe ṭhen hećkateko lạlạikana, teheń do Mahasoe ạḍi kajakle
khaṭao akana. Buḍhi gogo do tale sakam cạṭạini khone dạṛleda.
Tinạḱ haron kosṭote saṕ ạgukatele topakedea. Mahasoe do onko
lelha hoṛaḱ katha ańjomte hahaṛayena. Adoe metat́koa aemape kạmi
akada. Are hudiskeda nonkan lelha do okarege bạnuḱkoa. Noko do ar
bạń dohokoa. Ente dhape dhape kạmiko bạṛićeda ar muskil dosare
paṛaoḱ hoyoḱ kana. Onka hudis baṛakate sạrige laga ńirket́koa.
Khange onko lelha hoṛ do arhõ eṭaḱ ato sećko mohnḍayena.

Raj  Ar  Gupi  Koṛawaḱ
Sikhạuna Golpo
Mit́ disomre Raje tahẽkana. Uni Raj do golpo ańjom ar lại banarge
bogete kusiaḱkan tahẽkana. Golpo ańjom lạgit́ aćaḱ Raj bakholre
mit́ṭen akhṛae bondoboskeda. Ado mit́tdin aćaḱ bakholren hoṛkoe
metat́koa ape modre okoe do ehoṕ khon mucạt́ dhạbić golpoe lại
dạṛeạń uni do kuṛại se siropań emaea.

Siropa lekate Raj do aćaḱ dhon dạulạt reaḱ mit́ bhag doe emoḱa.
Noa katha ańjomte mimit́ hoṛ kate Raj bakholte hijuḱko dhurạuena,
ar joto hoṛ Raj akoaḱ saṕṛao golpo ko ańjomadea, menkhan Raj do
golpo mucạt́re menet́ tahẽkana niạ tayom do cet́ hoyoḱa? Okoe hõ
ar  Raj  aḱ  golpo  bako  mucạt́  daṛeaḱkan  tahẽkana.  Onko  modre
mit́ṭen gupi koṛae tahẽkana. Uni do ạḍi calak cạtur ar budan
machae tahẽkana. Uni doe mengot́keda, Raj golpo do ińiń mucạt́

daṛeaḱa.

Ona katha ańjomte joto hoṛko hahaṛayena. Khan Raje menkeda, ma
enḍekhan lạime. Raj aḱ katha leka gupi koṛa do golpo lạlạiye
ehoṕena, mit́ṭen cẽṛẽ sikạri tahẽkana. Uni do jaoge din hiloḱ
cẽṛẽ  sikạr  baṛaet́ko  kan  tahẽkana.  Mit́  bar  cẽṛẽ  sikạr
tayome laṅgayena. Mit́dine hudiskeda dhạrtiren joto cẽṛẽń sikạr
cabakoa. Onate maraṅ okoć jhạli galaṅkeda ar joto jomaḱ ona
jhạli bhitrire emkeda. Ado ona jomaḱ ńelte jhạli phãkte mit́
mit́kate dhạrtiren joto cẽṛẽ ko boloyena. Inạkate sikạri do
jhạli mit́ aṛe bhugạḱkeda. Ar ona bhugạḱte mit́ mit́ kate joto
cẽṛẽ  phur  phurko  uḍạuena.  Raj  doe  mengot́keda  inạkate  cet́
cekayena? Gupi koṛa doe menkeda, phur. Raj doe menkeda inạkate? Gupi
koṛa do arhõe menkeda phur. Raj do gupi koṛae metadea, cedaḱ ghane
ghane  phur  phur  dom  bakhẽṛeda?  Gupi  koṛa  doe  menkeda,  E  Raj
nunạḱgan cẽṛẽ menaḱkoa, ado onko udạu calaḱ do thoṛa somoe
lagaoḱa? Raje menkeda, sạrige, nonkate Raj do golpo reaḱ mucạt́e
ńamkeda are kusiyente aćaḱ dhon dạulạt reaḱ mit́ bhag do siropa
hisạbte gupi koṛae emadea.

Gaḍa Reaḱ Ḍheo Ar Kaṭkom
Mit́ dhao mit́ṭen Kaṭkom gaḍa aṛe aṛete taṛam baṛaet́ tahẽkana
ar aćaḱ jaṅga pańjae ńelet́kan tahẽkana. Nonkage thoṛa pharak
ńõḱe calaḱ kana ar koyoḱ ạcurkate pańja ńelte bogete raskạḱ
kana. Menkhan inạ oktere ackage hoe hećena ar gaḍa daḱ reaḱ
ḍheote sanam jaṅga pańja do ạruṕ cabayentaea. Onate Kaṭkom do
mon ạṛisentaea are edreyena ar ḍheoe metadea, Cekate nonka dom
kạmikeda, ente ińren gateń hudiset́me tahẽkana, menkhan cedaḱem
nonkakeda? Ińaḱ joto jaṅga pańja ḍheotem ạruṕ cabakeda? Cet́
lekan gate kanam? Kaṭkom aḱ nonkan kathate ḍheo doe menkeda, ma
hante koyogme, hako sasaṕ kẽoṭako cet́ leka jaṅga pańja ńel
ńelte Kaṭkom ko sasaṕkan. Am aloko saṕme ona khạtirte jaṅga

pańja doń ạruṕ saphaket́tama.

Sikhạuna:Sạriaḱ do noa kana je, aema okte begor bujhạute aboko
upkạret́ bon kan hoṛge bhul bon hudiset́koa. Menkhan disại hoyoḱa
joto kạmi reaḱge bhage ar bạṛić dig tahẽna.

Sadom  Hopon  Ar  Mĩhũ  Aḱ
Golpo
Mit́ṭen  Sadom  hopon  maṭhre  ńir  baṛaekan  tahẽkana.  Onḍege
mit́ṭen sãnḍ ḍaṅgra ar mĩhũ ghãs kin ạtińkan tahẽkana.
Sadom hopon ńelte Sãnḍ ḍaṅgra hõ aćren Mĩhũi metadea, hạni
ńeleme! Sadom hopon tinạḱ riạḱ riạḱe ńir baṛae kana. Ar Am do
eken ghãs jom chaḍa ar cet́em daṛeaḱa?

Unre uni Mĩhũ doe menkeda, uni do ạḍi riạḱ riạḱe ńir baṛae
kana ente Sadom hopon kanae. Ar iń do Sãnḍ ḍaṅgra ren hopon
kạnạń. Sãnḍ ḍaṅgra ren hopon do tis hõ Sadom leka do bako ńir
baṛa daṛeaḱa.

Sikhạuna: Apnar ren gidrạ ṭhen nonka as dohoeme tinạḱ khemota do
ać  bhitrire
menaḱ.                                                               

